
SESDE SONDAG IN LYDENSTYD 

Palmsondag – feesdiens (passiesondag)

liturgiese voorstel

Fokusteks: 

Jesaja 50:4-9a(11)

Ander tekste:
Markus 11:1-11; Psalm 31:9-16; 





Fil.2:5-11; Markus 14:1-15:47 of 





Markus 15:1-39 (40-47)

Inleiding

Palmsondag is die laaste van die Lydensondae. Dit is ook die begin van “Groot Lydensweek” tot en met Goeie Vrydag. Daar is dus die element van triomf by die intog in Jerusalem, maar daar is terselfdertyd die besef dat Hy gekom het om te ly en sterf in hierdie einste Jerusalem! Hierdie twee elemente moet op Palmsondag deurlopend vasgehou word.

Die liturgiese kleur vir hierdie Sondag is, soos in die res van Lydenstyd, pers met dieprooi op Goeie Vrydag wat dui op die bloed van Christus.

Die volgende opsomming deur Jannie Richter in die vorige jaar se riglyne is van groot nut: 

Ekumeniese gebruike 

Sommige van die volgende gebruike kan ’n ekumeniese karakter aan die erediens verleen:

· Deel kruise uit wat uit palmblare gevleg is. Soms word klein houtkruise gebruik. 

· Hou ’n optog met palmtakke deur die strate na die kerkgebou. Dit kan ook ekumenies georganiseer word. ’n Houtesel met ’n Christusbeeld daarop het eens deel van die optog gevorm.

· Die gemeente vergader buite die kerk en stap saam in ’n prosessie die kerk binne. ’n Kruis kan gedra word. Die eerste gedeelte van die diensorde kan reeds afgehandel word waar die gemeente buite die kerkgebou byeenkom.

Kinders dra palmtakke by die aanvang van die erediens of tydens die lofsang in en lê dit voor in die kerk. Sommige gemeentes sluit in die openingsgebed ’n bede in waar gevra word dat die palmtakke getuienis lewer van die dag wat herdenk word.

Die kerk word met palmtakke versier.

’n Swart doek kan oor die kansel gedrapeer word met die oog op die Groot Lydensweek.

Waar Groot Lydensweek nie gevier word nie, word die gemeente geleentheid gebied om tydens die diens oor die “stasies van die kruis” na te dink.

(“Preekstudies met Liturgiese voorstelle 2007/2008”, 
bl 82)

Diensorde

GOD VERSAMEL ONS VOOR HOM

Skriflesing

Markus 11:1-11 (Buite of binne die kerkgebou. Dit hang af  hoe die prosessie met palmtakke ingerig word.)

Prosessie met palmtakke die kerkgebou in 

(Enige variasie kan gebruik word afhangende van die gemeente se aard en samestelling.)

Gemeentesang

Psalm 100; 118 of Lied 326; NSG 126 en 151

Aanvangswoord

Filippense 2:5-11

Gemeentesang

Lied 290:2, 3, 4; NSG 361

Seëngroet

DIENS VAN DIE WOORD

Gebed om die opening van die Woord

“Lewende Here,

ons bid dat die lewende woorde uit u Woord

nie by ons ’n hart van klip

en ’n kop van yster sal aantref nie,

maar ’n leergierige gees wat werklik soek

na die betekenis van die nuwe lewe in U.

Laat ons werklik ervaar

dat U ons Vader is

wat ons as u kinders aangeneem het;

dat U ons Verlosser is wat namens ons gesterf 

en weer opgestaan het,

en dat U deur u Gees ons harte verlig

om U stem te hoor. Amen” (Johannes Calvyn).
Skriflesing uit Ou Testament

Jesaja 50:4-9a

Skriflesing uit psalms

Psalm 31:9-16

Skriflesing uit evangelies

Markus 14:1-15:47 

Hierdie is ’n baie lang gedeelte om te lees. Verdeel dit sodat dit deur verskillende persone gelees word, byvoorbeeld ’n man, vrou en een of twee kinders. Laat  hulle die lydensverhaal soort van vertel. André Bartlett maak die volgende voorstel vir afwisseling met verskillende liedere:

Na Markus 14:25: Lied 399:1

Na Markus 14:41: Lied 397:1, 2

Na Markus 14:72: Lied 399:3

Na Markus 15:5: Lees Jesaja 50:4-9a.

Na Markus 15:20: Lees Psalm 31:10-17.
Na Markus 15:32: Lied 384

Na Markus 15:41: Lied 389:1

(“Preekstudies met liturgiese voorstelle, 2005/2006”,
bl 114)

Woordverkondiging (kort)
DIENS VAN DIE TAFEL

Dankoffers

Gereedmaak van die tafel

Gemeentesang

Lied 302:1-4; NSG 372

Geloofsbelydenis

Belydenis van Nisea saam hardop

Tafelgebed

“Here, dit is u nagmaalfees dié,

ons het dit voorberei omdat U dit so begeer,

die tafel is gedek op u bevel.

Ons woon dit by omdat U ons genooi het.

As Gasheer seën u woorde hierdie tekens

van wyn en brood.

U hande deel dit vir ons uit.

Dit is die ewige herinnering

aan u offer aan die kruis.

Dit is die volle gawe van u ewige liefde,

wat ons daaraan sal herinner totdat U kom.

Here, dit is brood uit die hemel dié,

die brood van die lewe.

Elkeen wat daarvan eet,

sal in alle ewigheid nooit weer honger wees nie.

Hier is die beker van vergifnis, Here,

van genesing, vreugde, en krag – 

elkeen wat daarvan drink,

sal in alle ewigheid nooit weer dors wees nie.

Daarom, o Here, sit ons nou by u tafel aan,

met dank en vreugde.

Here Jesus, kom na ons toe. Amen.” 

(Olive Wyon in “Gebedeboek vir die lewe, 2007”, bl 292)

Uitdeel van brood en wyn

Instelling en gebruik

Lofprysing en danksegging

Lied 525:1, 3/NSG 154

UITSENDING

Voorbidding

Laat ’n diaken, vir die gemeente wat nou na hulle eie omgewing uitbeweeg, voorbidding doen en vir die spesifieke behoeftes en nood wat in daardie omgewing bestaan.

Verbintenis

Voorganger:
Dank die Here want Hy is goed.

Gemeente:
Sy goedertierenheid duur tot in ewigheid.

Voorganger:
Almagtige en ewige God, ons dank U dat U ons in hierdie heilige 



geheimenis met die liggaam en 




bloed van u Seun ons Verlosser, 


Jesus Christus gevoed het. 
Deur u genade behou U ons in die liggaam van u Seun, die gemeenskap van alle gelowige dissipels. 


Help ons om as lewende lede van daardie heilige gemeenskap te volhard en om in liefde en gehoorsaamheid volgens u 
wil toe te neem: deur Jesus Christus onse Here, wat leef en regeer met U en die Heilige Gees, een God in alle ewigheid.

Gemeente:
Amen.

Voorganger:
Almagtige Vader


ons gee ons aan U


as ’n lewende offer 




in Jesus Christus onse Here.


Stuur ons die wêreld in


met die krag van die Heilige Gees


om te lewe en te werk


tot U lof en eer. 

(Uit “Anglikaanse Gebedeboek, 1989” Herdruk 2007”,
bl 129)

In sommige kerke is dit gebruiklik om nie ’n slotsang te sing aan die einde van die erediens op Palmsondag nie omdat die gemeente daarvandaan die Groot Lydensweek binnegaan. Indien ’n lied wel gesing word behoort dit van ’n gedempte aard te wees en baie sensitief  byvoorbeeld Lied 518 of 519.

Seën

Die Here sal julle seën en julle beskerm; 

die Here sal tot julle redding verskyn 

en julle genadig wees; 

die Here sal julle gebede verhoor en aan julle vrede gee” (Num 6:24-26).

preekstudie – JESAJA 50:4-9A(11)

Teks

1. Die uitspraak in Jesaja 50:4 hou verband met soortgelyke stellings elders in die Ou Testament (Eks 15:6; Rig 5:12a; Hoogl 4:9). Die herhaling van frases kom ook elders voor (Eks 16:21; 30:7; 36:3; Lev 6:5; 
2 Sam 13:4; Jes 28:19; Eseg 46:13-15; Sef 3:5; 
1 Kron 9:27; 1 Kron 23:30; 2 Kron 13:11; LXX: Lev 6:5; Eseg 46:13-15; 1 Kron 23:30; 2 Kron 13:11). Dieselfde geld vir die werkwoordstam ‘wr (“(ver-, op-)wek”, “ontwaak”, 1933-vert; “laat luister”, NAV, kyk bv Rig 5:12a, vgl Hoogl 2:7; 3:5; 8:4, en enkele tekste in Jes  13:17; 41:2, 25; 42:13; 45:13; 50:4; 51:9, 17; 52:1, 11; 64:6). Die naam van die Here (’dny yhwh) is prominent in die teksgedeelte (50:4, 5, 7, 9; vgl 40:10; 49:14; 48:16b; 49:22; 52:4; 61:1; 65:13, vgl v15).

2. Jesaja 50:10 kan as ’n vraag vertaal word (MT): “Wie onder julle wat die Here vrees, luister na die stem van sy dienaar?” (1933-vert en NAV); óf as ’n aansporing (LXX aor imp): “Laat die onder julle wat die Here vrees, luister na die stem van sy dienaar.” Die verskil tussen die twee moontlikhede is debatteerbaar. Die belangrike punt is dat daar nie ’n verskil bestaan tussen die hoor en doen van God se opdrag en die van sy dienaar nie. Die woorde van die dienaar is God se woorde. Om die Here te vrees en om die woorde van die dienaar te gehoorsaam, val saam.

3. Jesaja 51:16 staan in nou verband met die teksgedeelte onder bespreking. Biblica Hebraica Stuttgartensia stel voor dat die Hebreeuse woord wat in die 1933-vertaling met “plant” vertaal word (v16, MT nt‘), eerder met “om uit te sprei/strek” vertaal moet word (gebaseer op nth, vgl die Siriese weergawe) en die NAV: “oopgespan”. Die woord “om te plant” (v16c: nt‘) korreleer egter goed met “om te grondves” (v 16d: ljsd). Hoe dit ook al sy, vir die huidige doel is die verskil nie van soveel belang nie.

Konteks

Daar bestaan verskil van mening oor die omvang en opbou van die betrokke perikoop. Volgens sommige (sien Van der Lugt ea in H H Grosheide: De Knecht) strek die perikoop moontlik vanaf vers 4 tot 11 (en nie net, soos sommige meen, tot by v 9a nie). Die opbou van die perikoop kan met Jesaja 47, 51:1-8 en Psalm 51 en 142 vergelyk word.

Hoofstuk 50:4-11 kry betekenis in die historiese en eskatologiese konteks van die Babiloniese ballingskap, respektiewelik die laaste dae. Die perikoop hang saam met Israel se beswaar dat God hulle in eersgenoemde situasie vergeet het (49:14). God antwoord dat die teendeel waar is (49:15-16), want hy sal sy volk en hulle land herstel (49:8-13; 17-26; 51:1-52:12). Die ellendes wat met die situasie in die ballingskap gepaard gaan, word in donker kleure geskilder. Israel word egter opgeroep om daarmee rekening te hou dat die Here hulle toekoms in sy hand hou, al lyk dit op die oog af nie so nie, en dat hulle verlossing op pad is. Hierdie perspektief is tipies van die Ou Testament: Dit word van die volk van God verwag om op uitkoms te hoop ten spyte van die skynbare onveranderlike teendeel.

In die perikoop tree ’n onbekende figuur na vore. Maar wie is dit? Die stelling dat die Here hom in die skaduwee van sy hand verberg (51:16), kom ook in Jesaja 49:2 voor, ’n teks waar daar pertinent na die dienaar van die Here verwys word. Jesaja 50:4-11 (insluitende 51:16), verteenwoordig dus een van die vyf passasies wat oor die dienaar van die Here handel (Jes 42:1-9; 49:1-7; 50:4-9a/11; 52:13-53:12; 61:1-11). In hierdie verband moet daar ook mee rekening gehou word dat die figuur soms kollektief (Israel) en soms individueel (’n verlosser in die amp van koning, priester of profeet) uitgebeeld word. Hierdie voorstellings vertoon ook historiese en eskatologiese dimensies. In historiese verband kan gesê word dat die dienaar Israel is wat namens ander ly. Sommige oordeel dan ook dat Israel as volk moet instaan vir God se wraak oor die nasies (51:17, 22). En tog wil dit voorkom asof die dienaar veral as ’n individu voorgestel word. In 53 waar daar sprake is van sy lyding vir ander, kom die individuele voorstelling sterk na vore.

Die opbou of indeling van Jesaja 50:4-11

1. Die dienaar van die Here aanvaar sy roeping en dat dit met lyding gepaard gaan:

die roeping van die dienaar (v 4),

die dienaar aanvaar sy opdrag (v 5),

die dienaar kom nie in opstand teen sy lyding nie (v 6).

2. Die dienaar vertrou op die Here sy God:

dat hy nie beskaam sal word nie (v 7),

aanvaar die uitdaging van sy teenstanders (v 8),

die ondergang van sy teenstanders (v 9).

3. Samevatting:

Aansporing om te luister na die verkondiging van die dienaar (v 10).

Die ondergang van die dienaar se vyande (v 1).

Lokaal en universeel

Soos hierbo aangedui, is sommige van mening dat Jesaja 51:16 saam met die voorgestelde perikoop gelees behoort te word (dus Jes 50:4-9a/11 en 51:16). Indien hierdie teks (Jes 51:16) in berekening gebring word, lyk dit asof daar ’n dubbele gerigtheid in verband met die figuur van die dienaar in hierdie Skrifgedeeltes na vore kom. In hoofstuk 50 word die dienaar veral in terme van sy aardse lewensloop (“biografie”) voorgestel (as een met die mensheid en omring deur vyande). In 51:16 word hy in die kosmiese sfeer geteken. Die twee perspektiewe staan in kreatiewe spanning tot mekaar en teken die dienaar se optrede in sy verhouding tot God, die mens en die kosmos. Beide perikope verbind ook die ewige bestemming van die mensheid met die van die dienaar en in beide gevalle kondig die skrywer aan dat die dienaar deur God as sy unieke verteenwoordiger op aarde aangestel en regverdig verklaar is.

Nuwe Testament

’n Saak kan uitgemaak word vir ’n bepaalde verband tussen die dienaar in Jesaja en die Here Jesus in die Nuwe Testament. Ruimte ontbreek egter om die stelling te motiveer. In die preekstudie word van die standpunt uitgegaan dat die profetiese aankondiging uit die Ou Testament rakende die status en omstandighede van die dienaar, ’n visie op Jesus Christus open, in tweërlei opsig: sy lyding en sy betrokkenheid by God se skeppingswerk.

Die figuur van die dienaar in die verhouding: Ou Testament– Nuwe Testament

Een hermeneutiese sleutel wat moontlik in hierdie verband gebruik kan word, hang saam met die beginsel van kontinuïteit teenoor diskontinuïteit. Kontinuïteit tussen die ervaring en optrede van die dienaar enersyds en die van die Here Jesus andersyds bestaan daarin dat kernaspekte in die voorstelling van die dienaar in Jesaja ooreenkoms vertoon met die lewensloop van Christus. Dit sluit in: Die dienaar se lyding en Jesus se lyding; dieselfde geld  die dienaar en Jesus se betrokkenheid by nie die skepping. Diskontinuïteit tussen die dienaar en Jesus bestaan daarin dat dit wat met die dienaar gebeur, deur Jesaja virtueel voorgestel word, maar dat die Nuwe Testament dit reëel op Jesus toepas.

Preekvoorstel

1. Die dienaar as die gehoorsame leerling

Sommige is van mening dat die figuur van die dienaar as ’n leerling in die skool van lyding voorgestel word. Ander wys op die dienaar se volharding. Nog ander oordeel dat die klem val op die dienaar se vertroue op God of dat die perikoop handel oor die dienaar se bekwaamheid vir sy roeping en taak. Iets van al hierdie waarnemings is seker waar.

In die eerste verse van die perikoop (50:4 ev) word die dienaar se verhouding tot sy volk gekenmerk deur dié van leraar van die waarheid. Sy verhouding tot God word gekenmerk deur die houding van die ideale leerling, nie as ’n geleerde nie, maar van leerder/leerling, dissipel, volgeling. Dit dui op die volkome gehoor-saamheid en ontvanklikheid of oplettendheid van die dienaar in sy verhouding tot God (vgl ook Ps 40:6-8; Heb 10:5-7; Joh 8:28; 13:13).

In 50:5-6 verander die toneel. Hier lees ons van die offervaardigheid van die leerling. Hy word bewus daarvan dat God hom gaan oorgee aan mense wat hom sal kasty, dat hy foltering sal ondergaan. Dié verguising en alles wat daarmee gepaardgaan, vorm deel van die breë raamwerk waarbinne elke dienaar van die Here sy/ haar roeping moet vervul. Om byvoorbeeld die waarheid te verkondig, veroorsaak dat sommige mense weerstand bied teen God se boodskap, gevolg deur konfrontasie en verwerping van die boodskapdraer. Die Nuwe Testament sluit hierby aan (vgl Matt 10:24 ev; 23:37; Joh 13 en 15).

Die dienaar van Jesaja 50 is wel bereid om skoling deur lyding te ondergaan. Dit beteken egter nie ruggraatlose toegeeflikheid nie, maar dui op volharding en moed. Hy het sy gesig gemaak soos ’n keisteen (1933-vert), dit wil sê hard, egter nie in die sin van gevoelloosheid of ongenaakbaarheid nie, maar van vasberadenheid, doelgerigtheid. In Lukas 9:51 verneem ons dat Jesus sy aangesig op Jerusalem gerig het. Hy het geweet dat dit is waarheen sy hele lewe beweeg – want daar, aan die kruis, moet hy die skuld van die ongehoorsame mensdom betaal.

Hoofstuk 50:7-9 deel mee dat die dienaar in die weg van lyding en die volvoering van God se wil sal volhard omdat God self hom ondersteun. Die Here sal aan hom reg verskaf, dit wil sê regverdig, onskuldig verklaar. Enersyds word die handeling van God met en deur sy dienaar bevestig deur die Gees wat op hom rus (42:1; 61:1) en andersyds deur die lyding wat wag (52:13-2:12).

Iets van hierdie gedagtegang kom ook in die Nuwe Testament na vore (vgl I Tim 3:16). Daar hou dit verband met Jesus Christus se (sterwe en) opstanding uit die dood (Rom 1:1-6). Die neerdaling van die Heilige Gees op Christus en sy opstanding uit die dood, verteenwoordig gesamentlik die verklaring van God dat Jesus regverdig is, dit wil sê volledig gekwalifiseer en aangestel om God se plan van verlossing uit te voer. So dui God aan dat sy eie voorneme en optrede in Christus vervul is. Die opstanding van Christus uit die dood en die neerdaal van die Heilige Gees op hom, verteenwoordig dus God se regsoptrede met betrekking tot sy Seun. Hy word regverdig verklaar deur die laasgenoemde dubbele heilsdaad van God. Só voldoen Jesus aan God se hoogste kwalifikasie om as bewerker van die mens se heil op te tree. 

Hier kom nog iets by. Die openbare bekendmaking van God se optrede deur sy dienaar (met alles wat dit behels) bly nie net ’n lokale berig onder Israel nie. Die dienaar is ook die een wat die reg aan die nasies sal bekendmaak (42:1-14). In 51:4-5 word hierdie onderneming deur God self opgeneem.

Hoofstuk 50:8-11 skep die indruk dat die dienaar ’n geregtelike verhoor moet deurstaan en die leser moet die hofsaak bywoon. In die hofsaak word die dienaar deur sy vyande beskuldig. Maar die vyande van die dienaar is ook die vyande van God. Omdat God aan die kant van die dienaar staan, sal Hy met hulle handel, hulle sal brand. Die woorde van Jesaja 50:8, 9 word in die Nuwe Testament op die volk van die Here toegepas (Rom 8:31-34): In Christus is sy volgelinge in dieselfde posisie as wat die dienaar in die profetiese periode en Jesus in die nuwe bedeling was.                  

2. Die dienaar as mede-Skepper

Dit wil voorkom asof dieselfde oorvleueling van gedagtes as wat hierbo genoem is, in 51:16 verder gevoer word. Só, dat die woorde van die Here in die mond van die dienaar gelê en sy dade in sy hande gelaat word. En selfs as die tekste nie so verstaan word nie, beteken dit nog dat die dienaar intiem betrokke bly by die woorde en dade van God, in hierdie geval by die skepping van God.

Die Here skep deur sy dienaar ’n nuwe hemel en ’n nuwe aarde, uitgedruk in terme van ’n nuwe tuin wat aangelê word. Die skrywer begin by die ou en nuwe uittog (51:9-11), maar kondig ook aan dat die ganse heelal herskep gaan word. Die nuwe eksodus gaan uiteindelik oor in ’n omvattende nuwe skepping.

Die Here word dus uitgebeeld as ’n tuinier wat sy skepping plant en natlei. Dieselfde beeldspraak word toegepas as die skrywer praat van die verlossing wat uitspruit (Jes 42:9; 44:4; 45:8; 60:21; 62:3, 11). In  die vierde dienaar van die Here-passasie (Jes 53:2) word gestel dat die dienaar self soos ’n takkie uit die grond sal uitspruit.

In die proses word die verbond tussen die Here en sy volk ook hernu. Vroeër in sy bediening moes die profeet Hosea hoor dat Israel nie meer God se volk kan wees nie. Maar God is getrou en Israel word verseker dat hulle weer God se volk sal wees. Met die nuwe verbond verseël God hierdie belofte.

Kolossense 1:15-20 voer die betrokkenheid van Jesus by God se skepping in sy volle omvang deur. Hier word in duidelike taal gesê dat Christus as die beeld van God nie net by die skepping betrokke was nie, maar daarbo verhewe is en dat God alles deur hom en vir hom geskep het. Dus, Christus staan in die middelpunt van God se skepping.

Enkele opmerkings wat as illustrasies in ’n preek kan dien:

Dissipelskap

Die mens van ons dag word van alle kante af aangespoor om alles in werking te stel om hom/haar te verskans, veral op finansiële gebied, en so ryk as moontlik te wees. Laasgenoemde bevat ’n element van waarheid. Indien hierdie en ander sake oordryf word, – dikwels sonder ’n gesonde en eties-gebaseerde geskooldheid en sonder om persoonlik betrokke te raak of verantwoordelikheid vir ons dade te aanvaar, of krities daarna te kyk en dit te beoordeel – sal dit gou duidelik word dat so ’n ingesteldheid min of geen ruimte laat vir die dissipelskap soos deur die dienaar beoefen nie. Dit sal vir ons moeilik wees om ons aan die eise van Bybelse dissipelskap te onderwerp, omdat dit bots met ons natuurlike neiging om ons te handhaaf teen alles wat offers van ons verg. Verder, daar bestaan ’n populêre opvatting dat alle soorte terugslae as lyding vir Christus gereken kan word (bv siekte, swak ekonomie, eensaamheid, rampe). Hierdie terugslae tref egter nie net Christene nie, maar alle mense, ook ongelowiges. Om dus alle soorte lyding ongekwalifiseerd as kruisdra te verstaan, moet bevraag-teken word. Nie alle soorte lyding staan noodwendig in verband met die lyding van (die dienaar en) Jesus nie. Dissipelskap wat soms ook lyding insluit, vind sy skopus slegs in die reaksie van die ongelowige wêreld op die getuienis van die Christen. In dié verband wil dit voorkom asof die vervolging van Christene in baie lande toeneem. Predikers kan gerus weer die volgende artikel lees: “Vervolg . . . oor jou geloof” (“Die Kerkbode” van 21 Mrt 2008, bl. 8).

’n Seisoen van luister

Om te kan luister, soos die dienaar na God geluister het, verg ’n besondere instelling. Ondervinding leer dat daar vandag soveel inligting beskikbaar is dat baie mense oor ’n sekere hoeveelheid algemene kennis beskik, onder andere ook van die Bybel, maar dat gesonde insig dikwels ontbreek (vgl die debatte in die media). In ’n gegewe situasie wil die predikant byvoorbeeld iets aan iemand verduidelik in verband met die Bybel of teologie, maar byna onmiddellik sal hy/sy in die rede geval word. So gaan die kans vir beter begrip verlore. Dit gebeur omdat baie mense nie in staat is om volgehoue of aaneenlopende redevoering wat nodig is om byvoorbeeld ’n teologiese probleem te verduidelik, van begin tot end te kan volg nie. Maar veral ook omdat mense die kuns om intelligent te kan luister, verleer het. Alles moet ’n kitssamestelling van antwoorde wees. Ons kerk probeer in hierdie tyd ’n “seisoen van luister” handhaaf. Dit sal ons almal loon om in hierdie opsig te let op die houding van God se dienaar.

Foltering

Dissipelskap beteken nie net die insamel van teoretiese kennis nie. Dit sluit ook praktiese lewenservaring in. Rose Price, ’n messiaanse Jodin, vertel in haar lewensbeskrywing van ’n episode toe die vervolging van die Jode onder leiding van die Nazis in Pole begin het. Haar vader het by geleentheid in ’n geskokte en gehawende toestand by die huis ingestrompel. Sy gesig was die ene bloed omdat sy vervolgers groot stukke van sy baard uitgepluk het. Die dienaar ken hierdie soort foltering (50:6).

Gerief – ongerief, of deursettingsvermoë ter wille van die koninkryk van God

Dit het vir baie van ons amper mode geword om ons huise te restoureer en te laat aanbou. In sigself is dit natuurlik nie ’n probleem nie. Maar baie van ons kla soms land en sand oor die ongerief wat met die bouery gepaard gaan. Botie van Magwero, sendelingvrou in Zambië van lank gelede, is vereer vir haar arbeid om die Chewa-Bybel in Braille oor te sit. So kon sy blinde kinders die Bybel leer lees. Hierdie onderrig het aanvanklik in ’n kalwerhok, wat op ’n manier daarvoor ingerig is, plaasgevind. Iemand het haar eendag gevra hoe sy vir hierdie blinde kinders in so ’n klein donker kamertjie met net een venstertjie kon skoolhou. Sy het geantwoord: “Die kinders het nie lig nodig nie en ek het nie omgegee vir die skemerlig nie . . .” Toe sy gevra is hoe sy dit kon regkry om in ’n kalwerhok skool te hou, het sy geantwoord: “My Meester is in ’n stal gebore; hoekom kan ek nie in ’n stal onderwys gee nie . . .”

